
Janaih Kritam Purushottama Stotram

જનૈઃ કૃતં પુરુષોત્તમસ્તોત્રમ્ ૬

(આર્યાયનમુનિપ્રોક્તં પુરુષોત્તમસ્તોત્રમ્૦)
અથ નાર્યો નરાઃ સ્તોત્રં સર્વે ચક્રુર્હરેસ્તદા ।
પ્રેમપૂર્ણહૃદયાશ્ચ સ્થિરમાનસવૃત્તયઃ॥ ૩૯॥
નમોઽસ્તુ તે પરે ધામ્નિ રાજતે વૈ પરાત્મને ।
નમોઽસઙ્ખ્યસતીસાધ્વીસાધુમુક્તાભિશાસિને॥ ૪૦॥
નમોઽક્ષરાઽધિપતયેઽક્ષરમુક્તાઽભિશાસિને ।
નમો ગોલોકવાસાય ગોપગોપ્યભિશાસિને॥ ૪૧॥
ગવાં નાથાય કૃષ્ણાય શ્રીરાધાપતયે નમઃ ।
નમો વૈકુણ્ઠવાસાય શ્રીરમાપતયે નમઃ॥ ૪૨॥
બહુવૈકુણ્ઠનાથાય લક્ષ્મીશ્રીપતયે નમઃ ।
શ્રીપ્રભામઞ્જુલાહંસાસગુણાસ્વામિને નમઃ॥ ૪૩॥
વૃન્દાતુલસીકમલાપાર્વતીપતયે નમઃ ।
નમસ્તેઽસ્તુ જગન્નાથ વાસુદેવ નમોઽસ્તુ તે॥ ૪૪॥
શ્રીનિવાસ નમસ્તેઽસ્તુ વિષ્વક્સેન નમોઽસ્તુ તે ।
ગરુડધ્વજ ગોપીશ વિષ્ણો વૈકુણ્ઠ તે નમઃ॥ ૪૫॥
પુરુષોત્તમ દેવેશ સર્વેશ્વર નમોઽસ્તુ તે ।
અનાદ્યાદ્યન્તમધ્યાન્ત નમસ્તે પદ્મજપ્રિય॥ ૪૬॥
સૃષ્ટિગર્ભ નમસ્તુભ્યં શત્રુઞ્જય નમોઽસ્તુ તે ।
નમો હિરણ્યરૂપાય કાલનેત્રાય તે નમઃ॥ ૪૭॥
મહાનાભ મહામૂલ મૂલાવાસ નમોઽસ્તુ તે ।
ધર્માવાસ હૃદાવાસ શુચિશ્રવઃ પૃથુશ્રવા॥ ૪૮॥
ધર્માધ્યક્ષ પ્રજાધ્યક્ષ કાલાધ્યક્ષ નમોઽસ્તુ તે ।

ગદાધારિન્ પદ્મધારિન્ શ્રુતિપ્રશ્ન નમોઽસ્તુતે॥ ૪૯॥
શ્રિયોધર વનમાલાધર કૃષ્ણ નમોઽસ્તુતે ।
પુરુષ્ટુત મહાકલ્પ સર્વાત્મઁસ્તે નમો વિભો॥ ૫૦॥
દ્વાદશાત્મક કાલાત્મન્ સામાત્મન્ પરમેશ્વર ।
વ્યોમાર્કાત્મક ચન્દ્રાત્મન્ સર્વસૂક્ષ્મ નમોઽસ્તુ તે॥ ૫૧॥
નીલકેશ ગુડાકેશ મહાકેશ નમોઽસ્તુ તે ।
મઞ્જુકેશ હૃષીકેશ સર્વકેશ નમોઽસ્તુ તે॥ ૫૨॥
શ્વેત રક્ત તથા પીત ચિત્ર કૃષ્ણ નમોઽસ્તુ તે ।
કુશેશય પ્રીતિકર્તર્ગોવિન્દ હંસ તે નમઃ॥ ૫૩॥
નમસ્તે ધર્મનેત્રાય સહસ્રાઙ્ગાય  તે નમઃ ।
નમસ્તે વિશ્વરૂપાય ધામરૂપાય તે નમઃ॥ ૫૪॥
ન્યગ્રોધાય પિપ્પલાય મહાશાખાય તે નમઃ ।
સ્કન્ધપત્રાઙ્કુરલતાપલ્લવાય  નમોઽસ્તુ તે॥ ૫૫॥
ત્વં વૈ વેદમયો વિષ્ણુસ્તીર્થદેવમતો વિભુઃ ।
ભૂર્ભુવઃસ્વઃસ્વરૂપસ્ત્વં યજ્ઞભાગભુજે નમઃ॥ ૫૬॥
પરબ્રહ્મ નમસ્તેઽસ્તુ શબ્દબ્રહ્મ નમોઽસ્તુ તે ।
વિદ્યા ત્વં વેદ્યરૂપસ્ત્વં વન્દનીય નમોઽસ્તુ તે॥ ૫૭॥
નારીવાણીસ્વરૂપસ્ત્વં નરે દયાસ્વરૂપકઃ ।
પુત્રે વાત્સલ્યભાવસ્ત્વં ત્વાં વયં શરણં ગતાઃ॥ ૫૮॥
ઉદ્ધારં કુરુ સંસારાદ્ભગવન્ પરમેશ્વર ।
ઇત્યુક્ત્વા મૌનમાસેદુસ્તતશ્ચાર્યાયનો મુનિઃ॥ ૫૯॥
તુષ્ટાવ પરયા પ્રીત્યા શ્રીકાન્તં પુરુષોત્તમમ્ ।
મત્સ્યં નમસ્યે કૂર્મં ચ નમસ્યે હયશીર્ષકમ્॥ ૬૦॥
ત્રિવિક્રમં નમસ્યે ચ નમસ્યે માધવં પ્રભુમ્ ।
ઈશાનં ચ હૃષીકેશં નમસ્યે ચ કુમારિલમ્॥ ૬૧॥
નારાયણં નમસ્યેઽહં નમસ્યે ગરુડધ્વજમ્ ।
નરસિંહં   નમસ્યે ચ નમસ્યે કામપાલિનમ્॥ ૬૨॥

2 sanskritdocuments.org



જનૈઃ કૃતં પુરુષોત્તમસ્તોત્રમ્ ૬

પુણ્ડરીકનિભનેત્રં નમસ્યે શ્રીનરાયણમ્ ।
નમસ્યે ધ્વજચક્રાબ્જધનુર્મીનસુશૂલિનમ્॥ ૬૩॥
ગોપતિં  કમ્ભરાપુત્રં વિભું ગોપાલનન્દનમ્ ।
નમસ્યે ચ ગદાપાણિં  ચાશ્વપટ્ટસરઃસ્થિતમ્॥ ૬૪॥
અર્ધનારીશ્વરં નાથં નારીવૃન્દસુખપ્રદમ્ ।
નમસ્યે પદ્મહસ્તં ચ પદ્મસક્થિનમિત્યપિ॥ ૬૫॥
નમસ્યે પદ્મકિરણં તથોર્ધ્વરેખપત્તલમ્ ।
લક્ષ્મીપ્રતિમજઘનં નમસ્યે વનમાલિનમ્॥ ૬૬॥
નમસ્યે ધરણિનાથં નમસ્યેઽહં શ્રિયઃ પતિમ્ ।
અનાથનાથ નૌકાસ્થ વિમાનસ્થ ચ તે નમઃ॥ ૬૭॥
હૃત્સ્થ ભક્તવિહારસ્થ દીનરક્ષાસ્થ તે નમઃ ।
ત્રિણાચિકેતં બ્રહ્માણં નમસ્યે ચ મહૌજસમ્॥ ૬૮॥
સર્વામયવિનાશં ચ નમસ્યે ઘ્રાણતર્પણમ્ ।
નમસ્યે રુક્મકવચં નમસ્યે પુરુષોત્તમમ્॥ ૬૯॥
વનસ્પતિં  મધુપતિં  નમસ્યે ચ સુધાપતિમ્ ।
વાસુદેવં ચક્રપાણિં  નમસ્યે ચ યશોધનમ્॥ ૭૦॥
સર્વભૂતગતં શાન્તં ધર્મમૂર્તિં  પરેશ્વરમ્ ।
નમસ્યે મોક્ષદં નાથં શરણ્યં શરણં વ્રજે॥ ૭૧॥
એવં તુષ્ટાવ દેવેશં શ્રીમાનાર્યાયનો મુનિઃ ।
ઇતિ શ્રીલક્ષ્મીનારાયણીયસંહિતા । ખણ્ડ ૨। અધ્યાય ૬૨-અધ્યાયાન્તર્ગતં
જનૈઃ કૃતં તથા આર્યાયનમુનિપ્રોક્તં પુરુષોત્તમસ્તોત્રં સમ્પૂર્ણમ્ ।
લક્ષ્મીનારાયણીયસંહિતા । ખણ્ડ ૨। અધ્યાય ૬૨/૩૯-૭૧॥

